Diversiteit in die erediens, liturgie en simboliek: “Vier ons andersheid” Diverse persoonlikhede van die Ned. Geref. Kerk se predikante – Dr. Nelius Steyn
1. Inleiding

Dankie tog, ons is verskillend! Ons verskil nie maar net rasioneel met mekaar en van mekaar nie, ons is wesenlik verskillend. Hier verwys ek nie na die heerlike én moeilike verskille tussen man en vrou nie (hoewel ek die Here daarvoor dank), en ook nie na die gewaande andersheid van predikante t.o.v. “gewone gelowiges” nie, maar na verskille in persoonlikhede en spiritualiteite.
Ek sien persoonlikheid as ’n dinamiese en relasionele begrip wat mens dalk so kan definieer: Persoonlikheid is die unieke en outentieke  wyse waarop jy met jouself, ander, die wêreld (omgewing en omstandighede) en God in  verhouding tree. Persoonlikheid verwys gewoonlik na die horisontale dimensies en -verhoudings terwyl spiritualiteit na die vertikale verwys. Vanuit ’n holistiese oogpunt is dit egter twee kante van dieselfde muntstuk en sou persoonlikheid en spiritualiteit in ’n sekere sin as wisselterme gebruik kan word.
Malan Nel en Philip Brooks het ons mos lankal geleer dat jy die verskil is (maak) en dat prediking truth through personality is. Jy kan en hoef nooit van jou eie unieke menswees/persoonlikheid weg te kom nie. Natuurlik mag jy dit ook nie as ’n verskoning gebruik hoekom jy nou maar een maal so gemaak en so laat staan is nie! Dit sou enersyds gevaarlik en onverantwoordelik wees om jou eie menswees en die impak wat dit op ander in die erediens én op jou bediening het, te ignoreer. Andersyds moet jy nou ook nie só op jouself ingestel wees dat jy die boodskap word nie – ons is slegs outentieke getuies deur wie die boodskap gedra en gekleur word.

Die probleem is dat ’n mens die lewe van nature vanuit jouself as middelpunt waarneem en hanteer en dus outomaties die norm/maatstaf word waarmee jy meet en beoordeel. Een van die implikasies hiervan is dat jy verkeerdelik reken dat ander mense net soos jy is of soos jy voel en dink. Die gevolg in prediking en liturgie is dat jy ‘van nature’ dan net die groep mense aanspreek of meeneem wat ‘soos jy is’ of persoonlikheidsgesproke naby aan jou is. Nie dat daar ooit iemand anders kan wees wat presies soos jy is nie! Henry Murray, die vader van die TAT (Tematiese Appersepsie-toets), verwoord iets hiervan: “Any human being is: in some respects like all other human beings; in some respects like some other human beings; in some respects like no other human being”. Ook ek en jy is in sommige opsigte net soos alle ander mense/predikante; soos sommige ander mense/predikante, maar ook in sekere opsigte absoluut uniek en outentiek. Enig in jou soort!
Daar bestaan ‘n verskeidenheid tipologiese lense wat ons kan help om oor diverse persoonlikhede by predikante te besin. Ek dink aan outeurs soos Corinne Ware, Myra Perrine [What’s your God language?] en Kobus Neethling [Heelbrein integrasie] en aan instrumente soos die Enneagram, die DISC en die MBTI®. Die idee van die verskillende onderskeidinge is nie om jouself of ander te etikettiseer of in ’n blik te druk nie, maar jou juis te help om die dinamiek en kreatiwiteit van jou eie én ander persoonlikhede te kan waardeer en benut. 
Die MBTI® is m.i. die mees geskikte instrument in die verrekening van die persoonlikhede/spiritualiteite van predikante. Dit bou op Jung se psigologiese onderskeidinge en is die fynste (sestien onderskeidings) en bruikbaarste instrument om jouself in jou bediening en in verhouding met jou gemeente(lede) te help verstaan, om ander beter te verstaan en te waardeer en om in kollegaskappe en in spanverband saam te werk. 
2. Spiritualiteit
’n Makliker tipologie is dié van Corinne Ware se spiritualiteitstipes, wat ’n growwer (vier onderskeidings), maar daarom ook ‘n eenvoudiger instrument is om te hanteer. Ware sluit ook aan by van Jung se begrippe soos individuasie (uniekheid) en integrasie (gemeenskaplikheid). Ware onderskei op voetspoor van Urban T Holmes ‘n spiritualiteitstipologie wat in vier groepe ingedeel kan word, naamlik ‘n Spekulatief-katafatiese ‘kop’ spiritualiteit, ‘n Affektiewe-katafatiese ‘hart’ spiritualiteit, ‘n Affektief-apofatiese ‘mistiese’ spiritualiteit en ’n Spekulatief-apofatiese ‘koninkryk’-spiritualiteit. Barnard noem hierdie vier spiritualiteite op voetspoor van Holmes en Ware in kort ‘n Kopspiritualiteit, ‘n Hartspiritualiteit, ‘n Mistiekspiritualiteit en ‘n Handspiritualiteit. ’n Liturg kan hom-/haarself dus aan die hand van Corinne Ware se spiritualiteitswiel, vergewis, in watter mate hy-/syself en die gemeente(lede) ’n Kopspiritualiteit, Hartspiritualiteit, ’n Mistiekspiritualiteit of ’n Handspiritualiteit vertoon. 
2.1 ’n Kopspiritualiteit 
‘n Kopspiritualiteit verwys na ‘n rasionele gestruktureerde geestelikheid wat fokus   op konkrete dinge en konsepte. Liturge/homilete in hierdie kategorie fokus op         die Woord en die preek in ‘n deeglik beplande en goed gestruktureerde erediens. Erediensgangers word rasioneel en deur hulle rede aangespreek.

2.2 ’n Hartspiritualiteit
 ‘n Hartspiritualiteit verwys na ‘n fokus op ‘n konkrete belewenis van God se teenwoordigheid in die erediens. Die Woord staan steeds sentraal, maar dit gaan oor ‘n intieme verhouding met die God van die Woord en ‘n daaglikse lewenswyse. Waar die klem by die vorige spiritualiteit geval het op die transendensie van God, val dit by die Hartspiritualiteit meer op die immanensie van God. Erediensgangers word dus in hulle hart en met hulle belewing van God se teenwoordigheid aangespreek.

2.3 ’n Mistiekspiritualiteit
 ‘n Mistiekspiritualiteit verwys ook na die belewenis van God se teenwoordigheid, maar gaan eerder om ‘n stille luister na God as ‘n spreke met God; met ander woorde ‘n mistieke spiritualiteit. Dit gaan hier oor ‘n meditatiewe, introspektiewe, intuïtiewe styl en fokus by erediensgangers. Stilte, gebed, atmosfeer en simboliek is hier belangrik.

2.4 ’n Handspiritualiteit
‘n Handspiritualiteit is ‘n meer selfgeldende individualistiese spiritualiteit met ‘n sterk fokus op die Koninkryk, en nie spesifiek op ‘n gemeente of kerkgroepering nie. Dit gaan oor ‘n gehoorsame en selfs aggressiewe idealisme in hulle navolging van die Here; mense met groot dryfkrag en koninkrykslojaliteit wat hulle gemeenskap probeer verander. Gelyktydige ‘lidmaatskap’ van verskillende denominasies, kerkgroepe en ander instansies kan hier verwag word. Iets wat ons al meer ook in die Ned. Geref. Kerk begin beleef.
3. Myers-Briggs Type Indicator®

Die MBTI® (Myers-Briggs Type Indicator®) is ontwikkel vanuit C.G. Jung en Myers en Briggs se psigologiese navorsing. Die MBTI® is ŉ nie-bedreigende meetinstrument wat wêreldwyd gebruik word en wat met vier polêre voorkeurskale nl. E-I; S-N; T-F; en J-P funksioneer:

‘n Energiseringsvoorkeur: 

Ekstrovert – Introvert 



E-I

ŉ Waarnemingsvoorkeur: 

Sintuiglik of Intuïtief 



S-N

ŉ Besluitnemingsvoorkeur:  

Objektief of Waardegedrewe 


T-F 

ŉ Lewenstyl voorkeur:  

Georganiseerd of Aanpasbaar 

J-P

ŉ MBTI®-Persoonlikheidstyl is ŉ vierfaktorkombinasie van 1 – die wyse waarop iemand geënergiseer word (Ekstrovert (E) of Introvert (I)); 2 - die wyse waarop iemand sy/haar wêreld waarneem en inligting bymekaarmaak (Sintuiglik (S) of Intuïtief (N)), 3 - die manier op grond waarvan kognitiewe besluitneming plaasvind (Objektief (T) of Waardegedrewe (F)) en 4 - die lewenstyl wat verkies word (Gestruktureerd (J) of Aanpasbaar (P)). Die vierfaktorkombinasie van die MBTI® Persoonlikheidstyle word gewoonlik in ŉ spesifieke volgorde in blokvorm vertoon. Die kombinasies in donker druk dui die posisies van die verskillende profiele aan, terwyl die opmerkings bo-, onder- en langsaan die samehang van die profiele verduidelik:

	ENERGI-SERING
	Sintuiglike

Waarneming
	Sintuiglike

Waarneming
	Intuïtiewe

waarneming
	Intuïtiewe

	WAAR-

	Introvert


	ISTJ
	ISFJ
	INFJ
	INTJ

	Introvert

	ESTJ
	ESFJ
	ENFJ

NEMING
	Objektiewe

	Waardegedrewe

besluitneming
	Waardegedrewe

besluitneming
	Objektiewe

besluitneming

3.1 Gerigtheid: Ekstrovert – Introvert (Ekstrovert – Introvert)
E-I - Die E verwys na Ekstrovert en die I na Introvert. Hier word die vraag geantwoord waarop jy jou aandag fokus en wat jou energiseer. Mense wat ekstroversie verkies, hou daarvan om op die uiterlike wêreld van mense en aktiwiteite te fokus, terwyl mense wat introversie verkies, meer daarvan hou om op hulle eie innerlike wêreld van idees en belewenisse te fokus. Ekstroverte rig hulle energie en aandag na buite en ontvang energie deur interaksie met mense en deur (sosiale) aksie te neem. Introverte rig hulle energie en aandag na binne en ontvang energie deur te reflekteer op hulle gedagtes, herinneringe en belewenisse. 

3.2 Waarneming: Sintuiglik-Intuïtief (Sensing – iNtuition)
S-N - Die S verwys na Sintuiglike waarneming (Sensing) en die N na Intuïtiewe waarneming (iNtuition). Mense wat Sintuiglike waarneming (S)  verkies, hou daarvan om informasie in te neem wat konkreet en tasbaar is – dit wat hier en nou gebeur. Hulle is oplettend t.o.v. fyn besonderhede en wat rondom hulle aan die gang is en is ingestel op praktiese realiteite. 





Die N verwys na iNtuïtiewe waarneming. Mense wat iNtuïtiewe waarneming verkies, hou daarvan om informasie in te neem deur die breër prentjie te sien en op die verwantskappe en samehang tussen die feite te fokus. Hulle wil patrone en tendense begryp en is ingestel om nuwe (toekomstige en soms verskuilde) moontlikhede raak te sien.

3.3 Besluitneming: Objektief – Waardegedrewe (Thinking – Feeling)
T-F - Die T-F digotomie verwys na die wyse waarop mense besluite neem: Mense wat Objektiewe besluitneming (T) gebruik om keuses te maak of besluite te neem, hou daarvan om na die logiese gevolge van ŉ keuse of aksie te kyk, terwyl mense wat Waardegedrewe besluitneming (F) gebruik, eerder oorweeg wat belangrik vir hulle en/of ander mense sal wees. 




Waardegedrewe besluitnemers plaas hulleself subjektief binne die situasie sodat hulle met almal kan identifiseer en neem besluite gebaseer op hulle waardes en die inagneming van mense. Objektiewe besluitnemers distansieer hulleself van die probleem en oorweeg objektief, van ŉ afstand af, die voordele en nadele van keusemoontlikhede.

Objektiewe besluitnemers (T) gebruik kritiek en analise in probleemoplossing, met die doel om ŉ beginsel of standaard te vind waarmee hulle ook in ander soortgelyke situasies kan optree. Waardegedrewe besluitnemers (F) waardeer en ondersteun ander en soek na dinge in mense om voor erkenning te gee. Hulle doel is harmonie en om elke persoon as ŉ unieke individu te hanteer.

3.4 Lewenstyl: Georganiseerd – Aanpasbaar (Judging – Perceiving)
J-P - Die vraag hier is hoe mense met hulle uiterlike wêreld omgaan en watter tipe lewenstyl hulle verkies om die lewe mee te hanteer. J’s is mense wat ŉ georganiseerde, besliste lewenstyl verkies. Hulle verkies ŉ beplande, ordelike lewe en wyse waarop hulle lewens ingerig word. Hulle wil besluite neem, dit afhandel en aangaan. Hulle lewens is geneig om gestruktureerd en georganiseerd te wees, en hulle hou daarvan om dinge so gou as moontlik af te handel. Om by beplanning en skedules te hou, is uiters belangrik vir hulle en hulle word aangespoor wanneer sake afgehandel word. Let op dat “Judging” nie “veroordelend” beteken nie, maar ordelik en beslis.


P’s is mense wat ŉ aanpasbare en oop lewenswyse verkies. Hulle hou van ŉ  spontane, buigsame lewenstyl. Hulle wil graag die lewe beleef en verstaan; nie beheer nie! Fyn, uitgewerkte planne en finale besluite strem hulle. Hulle verkies om oop te wees vir nuwe inligting én laaste-minuut opsies. Hulle word aangespoor deur hulle vermoë om by die eise van elke oomblik aan te pas. Let op dat “Perceiving” nie “oplettend” beteken nie, maar spontaan en aanvaardend.

4. Liturgiese verwagtinge t.o.v. die agt MBTI® pole
4.1 Ekstroverte (E)
Ekstroverte (E’s) verleen energie, entoesiasme, tasbaarheid en konkreetheid aan eredienstemas. Hulle handhaaf goeie kontak met die gemeente. Die lewering van die preek en hantering van die erediens is gewoonlik makliker as die voorbereiding daarvan. E’s gee vrylik uitdrukking aan hulle gedagtes en emosies en loop die gevaar om soms te veel te sê. Ekstroverte bly gewoonlik nie by wat hulle beplan het om te sê nie, en raak dus makliker betrokke in spontane dialoog. Ekstroverte gemeentelede sal meer geredelik spontaan in die erediens op onverwagte uitnodigings / eise reageer. 

4.2 Introverte (I)
Introverte (I’s) verleen diepte en refleksie aan eredienstemas en is in pas met hulle eie interpretasies en verstaan. Hulle voorbereiding is gewoonlik makliker as die lewering van die preek en die hantering van ŉ erediens. I’s hou hulle gedagtes en emosies vir hulleself en deel (sê) daarom te min van hulleself in prediking. Introverte beplan vooruit wat hulle gaan sê en dra in ‘n publieke situasie ‘n vaste standpunt oor, m.a.w. spontane dialoog is vir hulle moeiliker. Introverte gemeentelede verkies om te luister en dan te gaan dink en wil nie uitgenooi word om dadelik en spontaan aktief in die erediensgebeure deel te neem nie.
4.3 Sintuiglike waarnemers (S)
Sintuiglike waarnemers (S’e) munt uit in praktiese, plat op die aarde en konkrete prediking. Hulle beleef die teks en tel die fyner besonderhede in die teks op. Simbole word as deel van die geestelike erfenis hanteer. S’e is realiteitsgerig en hulle prediking is prakties toepaslik. Die kwessies van die dag word aangespreek en preke/liturgieë word gestruktureerd aangebied. S’e skram egter weg van verandering en loop daarom die gevaar om stereotiep te preek. Sintuiglike waarnemers fokus op besonderhede, fyn beskrywings en feite. Die liturg moet S’e inlei in verhale / gebeure deur herhaling en deur tyd gee om die besonderhede te waardeer. Die liturg moenie met te veel moontlikhede op een slag op S’e afkom nie.
4.4 iNtuïtiewe waarnemers (N) 
iNtuïtiewe waarnemers (N’e) is inspirerende, innoverende en vernuwende predikers. In die liturgiese voorbereiding, inkleding en aanbieding fokus hulle op die simboliese, figuurlike en die abstrakte. Simbole is poorte na mense se verbeelding. In prediking word die klem op vernuwing en verandering geplaas, en geredelik geëksperimenteer. N’e loop egter die gevaar om rond en bont te preek en sukkel om die samehang van die boodskap te behou. iNtuïtiewe waarnemers waardeer verbeelding en stimulasie, en verkies nie ‘n letterlike fokus nie, maar  gerigtheid op verskuilde moontlikhede en uitdagings. N’e raak verveeld of oorweldig deur te veel besonderhede en herhaling.
4.5 Objektiewe besluitnemers (T) 
Objektiewe besluitnemers (T’s) kommunikeer duidelik en helder (woordsmede). Hulle oortuig mense deur objektiewe logika. In prediking fokus T’s meer op waarheid, reg en geregtigheid as op liefde, vergifnis en genade. T’s is oortuigende, analitiese en kritiese predikers wat  maklik onbedagsaam en onsensitief kan oorkom. Objektiewe besluitnemers fokus op beginsels van reg en geregtigheid en die waarheid asook die teologiese implikasies daarvan. Te intieme, persoonlike en verhoudingsgerigte prediking verveel hulle. Hulle wil eerder die groter makrokwessies oor geregtigheid en moraliteit aangespreek hê.
4.6 Waardegedrewe besluitnemers (F) 
Waardegedrewe besluitnemers (F’s) is meer simpatiek in eredienste, en bereik lidmate deur oorreding. In prediking is F’s gewoonlik gerig op verhoudings en harmonie. In die liturgiese inkleding, voorbereiding en aanbieding van eredienste word lidmate in ag geneem, waardeer en begryp. F’s kan egter effens na idealisme neig en waarheidselemente te veel versag of selfs verswyg. Waardegedrewe besluitnemers fokus op die persoonlike waardes en menslike verhoudings wat in skrifgedeeltes weerspieël word. F’s simpatiseer geredelik met die mense in ‘n Bybelverhaal en met menslike drama en trauma in ‘n narratief. Die liturg moet F’s betrokke maak in die menslike dimensie van die karakters en praktiese toepassing toespits op verhoudings en menswees.
4.7 Georganiseerde lewenstyl (J) 
Liturge met ŉ georganiseerde lewenstyl (J’s) se voorbereiding, inkleding en aanbieding van ŉ erediens toon duidelike struktuur, afgemete kommunikasie en doelgerigte eredienste. J’s is georganiseerd, in beheer en beslis in prediking. Duidelike riglyne en kategorieë word in prediking en liturgie onderskei en J’s bly omtrent altyd binne spertye en is betyds en tydig. J’s kan sake egter soms vereenvoudig en te seker van hulle saak voorkom.

4.8 Aanpasbare lewenstyl (P) 
Liturge met ŉ aanpasbare lewenstyl (P’s) se voorbereiding, inkleding en aanbieding van ŉ erediens vertoon buigsaamheid, vryheid en oop moontlikhede. In prediking word opsies en waarnemings gestel wat lidmate vry maak om hulleself te kan wees. Liturgies fokus P’s fokus op die lewe as ŉ belewenis. P’s bly egter selde binne hulle tyd en is gewoonlik net betyds of sukkel om spertye te handhaaf.

5. Liturgies-homiletiese verwagtinge t.o.v. temperamente
5.1 Bewaarders (SJ) 
Die SJ-kombinasie word as die Bewaarder-temperament gedefinieer. Voorspelbare, ernstige, gesagvolle en tradisionele prediking en verantwoordelike liturgiese inkleding word by hierdie temperament verwag. Liturge met ŉ SJ-temperament is terme van prediking waarskynlik behoudend en dienend. Hulle behoort goed te vaar in die toerusting van leiers en in tradisionele Bybelonderrig. In prediking kan verwag word dat hulle sal fokus op die ryk erfenis van die gemeente. Hulle kommunikeer die besef en aanvaarding van sosiale, morele en geestelike verpligtinge. SJ’s verkies formele en waardige aanbidding. Eredienste word goed georganiseer met die fokus op die Woord van God. Hulle prediking en aanbieding, voorbereiding en inkleding van eredienste sal waarskynlik ook behoudend en tradisioneel (lojaal aan tradisies) wees. Enkele waarskynlike gevare t.o.v. die SJ-temperament: Struktuur en orde is vir hulle te belangrik. Hulle is geweldig toegewyd, maar gee te min erkenning aan ander mense. SJ’s is geneig om negatief krities en pessimisties te wees. 

5.2 Idealiste (NF) 
Die NF-kombinasie word as die Idealis-temperament gedefinieer. Idealistiese, entoesiastiese en verhoudingsgerigte prediking en liturgiese inkleding word by hierdie temperament verwag. Die ontwikkeling van onontginde potensiaal, die sin van die lewe en die oorbrugging van verskille sal waarskynlik in die prediking aangespreek word. Liturge met ŉ NF-temperament fokus op verhoudings en soek egtheid in die liturgiese gebeure. Hulle is waarskynlik in die prediking ingestel op    die verhoudings- en persoonlike groei van lidmate. In prediking is hulle goed geartikuleerde en effektiewe kommunikeerders wat lidmate inspireer tot groter dade van liefde en gemeenskapsbetrokkenheid. NF’s is gewoonlik begaafd in die gebruik van taal, hetsy geskrewe of mondeling, en gebruik baie metafore en vergelykings. Moontlike gevare van NF’s: NF’s is hoogs inspirerend, maar nie noodwendig prakties ingestel nie. Hulle sal waarskynlik konflikareas of -temas in prediking vermy en is te idealisties. Die aanvaarding en erkenning van mense is vir hulle te belangrik en dus sal hulle makliker konsentreer op dit wat mense wil hoor as op wat nodig is. Persone met ŉ NF-voorkeur is gewoonlik diplomaties en sal dus skerp en bedreigende temas en -boodskappe versag t.w.v. die erediensgangers.

5.3 Rasionaliste (NT) 
Die NT-kombinasie word as die Rasionalis-temperament gedefinieer. Teoretiese, prinsipiële en logiese prediking word by hierdie temperament verwag. Langtermynvisies en vernuwing sal waarskynlik in prediking aangespreek word. Liturge met ŉ NT-temperament fokus op die intellektuele en teologiese kwessies. Hulle is waarskynlik goed onderlê in prediking, Bybelkennis, -geskiedenis en die teologie. In prediking sal hulle waarskynlik ŉ hoë premie plaas op die objektiewe waarheid, sosiale geregtigheid en gemeenskapsbetrokkenheid. Persone met ŉ NT-voorkeur is toekomsgerig, teoreties en individualisties en sal dus ŉ meer tegniese liturgiese aanslag hê. As persone wat ŉ rede vir alles wil hê en natuurlike skeptici is Rasionaliste krities en analities ingestel, en word hulle nie deur belewenisse op sleeptou geneem nie. In prediking sal hulle waarskynlik nie mense emosioneel en belewenisgewys aanspreek nie, maar wel rasioneel. NT’s motiveer en propageer verandering, maar bestuur nie die praktiese implikasies van verandering nie. Hulle kan redelik geslote (selfs geestelik hoogmoedig) wees t.o.v. die meer charismatiese uitdrukkings van geloof. In die liturgiese voorbereiding, inkleding en aanbieding van ŉ erediens kan hulle ook  ongeduld toon met mense se foute en swakhede en te groot afstand van mense handhaaf. NT’s probeer hulleself presies en akkuraat uitdruk en is gewoonlik kalm, rustig en verduidelikend.

5.4 Kunstenaars (SP) 
Die SP-kombinasie word as die Kunstenaar-temperament gedefinieer. Energieke, spontane en optimistiese prediking sou by hierdie temperament verwag kon       word. Relevante sake, verhoudings en om ŉ verskil te maak, is temas wat waarskynlik aangespreek sal word deur SP’s. Liturge met ŉ SP-temperament fokus                    op aksiebelaaide- en belewenisgesentreerde byeenkomste. Hulle voorbereiding, inkleding en aanbieding van eredienste is waarskynlik prakties, realiteitsgebonde en konkreet. SP’s is  onderhoudende predikers met ŉ meer charismatiese styl en doen goed in krisistye. SP’s is in liturgie ook meer gerig op en toeganklik vir kinders en jongmense. Iemand met ŉ SP-voorkeur is lewendig, optimisties, humoristies en entoesiasties en sal dus gemaklike en spontane predikers wees. Hulle vereis nabye interaksie tussen hulle en ander en sal sover moontlik aanpas by die beleefde  behoeftes van die lidmate voor hulle. SP’s behoort redelik onderlê te wees in variasie, en kan vernuftige maniere uitdink om eredienste interessant of spesiaal te maak. SP’s sukkel so bietjie met struktuur en orde – bv. tydsaspekte - en berei eredienste moeiliker voor as wat hulle dit aanbied. Hoewel gewoonlik innemende mense, raak SP’s krapperig wanneer mense voorskryf hoe hulle hul werk moet doen.

6. Enkele liturgiese en homiletiese implikasies t.o.v. die agt pole 

· Die bediening het meer ekstroverte eise as introverte eise – dit is dus oor die algemeen makliker in die bediening vir Ekstroverte. Sosiale omgang met mense energiseer ekstroverte, maar tap introverte.  Die publieke en sosiale eise is dus makliker vir E’s, maar I’s het soms meer diepte. E’s is beter met groepe, maar I’s is “heiliger”.

· E’s maak makliker kontak met mense en dus meer afhanklik van mense se reaksie. I’s maak moeiliker kontak, maar is ook nie so afhanklik van mense se reaksie nie.
· Introverte vaar beter met die uitleef van geestelike dissiplines bv. Bybelstudie, gebed meditasie, vas, ens.

· Konflikhantering en die hantering van konfrontasie is vir E’s makliker as vir I’s.
· Roeping en roepingsbewustheid word vir E’s gewoonlik vanuit spesifieke gebeure afgelei, terwyl I’s innerlik daarmee gekonfronteer word (oortuiging). 

· Wat eredienste en prediking betref is die uitvoering daarvan vir E’s makliker, terwyl die voorbereiding weer vir I’s makliker is.
· I’s deurdink hulle siening/standpunte deeglik en deel dit dan miskien, terwyl E’s deel terwyl hulle dink en so soms te veel sê. E’s oorbeklemtoon dinge en  wens later hy/sy het nie so baie gesê nie en I’s onderbeklemtoon sake en wens later hy/sy het meer gesê.
· S’e fokus meer letterlik en prakties en N’e meer figuurlik en konseptueel. N’e is meer verbeeldingryk, maar S’e meer realisties en op die grond. In prediking en liturgie is S’e makliker om te volg as N’e, maar N’e is meer kreatief as S’e.

· Simbole, liedere en verhale is vir beide S’e en N’e belangrik, maar op verskillende maniere: S’e word deur die eenvoud van simboliek aangespreek en N’e deur die dieper  en soms verskuilde betekenisse.

· N’e voel meer aangetrokke tot die transendensie van God (verbeeldingryk) terwyl S’e meer deur die immanente aangespreek word (prakties). N’e is dus  hoog op innovasie terwyl S’e hoog is op doen.
· N’e fokus op die geheel, terwyl S’e die hede verreken. Daarom verander (vernuwe) N’e makliker as S’e wat stabiliteit verkies.

· T’s is analities en skepties en word oortuig deur logika. F’s soek harmonie en warmte en word oorreed deur passie. T’s fokus objektief op algemene beginsels terwyl F’s subjektief fokus op mense se persoonlike belewing. 

· F’s bring begrip, liefde en belewenis na die geloofsgemeenskap/erediens en T’s bring nugterheid en ‘n gesonde spanning (bevraagtekening).
· In prediking is T’s meer saaklik en beginselgedrewe en F’s meer simpatiek en belewenisgerig. T’s oortuig deur logiese rasionaliteit en F’s deur passievolle oorreding – raak mense se harte. T’s fokus eerder op die waarheid (geregtigheid) as op liefde terwyl F’s eerder op die liefde (genade) as die waarheid fokus.

· J’s bring beplanning en struktuur in liturgie en prediking terwyl P’s sorg vir  spontaneïteit en aanpasbaarheid. J’s sorg vir orde in die liturgie en P’s vir akkomodering. J’s sluit kwessies duidelik af, terwyl P’s oop eindes laat.
· J’s is liturgies meer voorspelbaar as P’s. Lidmate weet duidelik wat ‘n J se siening is, maar nie altyd wat is P’s s’n nie – P’s se standpunte is meer akkomoderend.

7. ’n Hermeneutiese metode om homileties-psigologiese balans te verkry - SIFT
Leslie J Francis en Peter Atkins het ‘n paar jaar terug vanuit die interaksie tussen die MBTI® en die homiletiek ‘n metode ontwikkel (afgelei), wat liturge help om die vier funksies (S/N/T/F) in prediking (en m.i. ook in liturgie) te verreken. Hulle verwys daarna as die SIFT metode – Sintuiglik, Intuïtief, Feeling en Thinking. Hulle gebruik weliswaar nie die gangbare MBTI® afkortings en volgorde nie (vervang bv. N van iNtuïtief met I), maar ek reken dat hierdie tog ‘n bruikbare hermeneutiese instrument kan wees. 
SIFT kom daarop neer dat jy as liturg/prediker eerstens sintuiglike (S) liturgiese vrae vra soos wat is die feite en besonderhede in die skrifgedeelte? Wat is daar wat die reuk-, sig-, smaak-, tas- en gehoorsintuie aanspreek? Tweedens vra jy die intuïtiewe (I) vrae soos wat in die gedeelte tref die verbeelding en hoe kan ons verbande trek met huidige situasies in ons lewe? Derdens vra die homileet dan die belewenisgerigte (F) vrae soos wat sê die gedeelte oor menslike waardes en hoe word verhoudings en menslikheid in die gedeelte verreken? Laastens vra die homileet dan die objektiewe (T) vrae soos wat praat met die verstand en watter  kwessies van reg en geregtigheid word uitgedaag en welke teologiese insigte word geopen? 
So word SIFT dan ‘n metode wat predikers help om God met hulle hele hart, siel, krag en verstand lief te hê en hulle gemeente(lede) soos hulleself en kan hulle gemeentelede dus ook bystaan om God met hart, siel, krag en verstand te kan ontmoet in die erediens.

